
Gjithëmëshirshmit,

Me emrin e Allahut, të Gjithëmëshirshmit, Mëshirëplotit!

Çfarë është Kurani Famëlartë?

Kurani Famëlartë është fjala e Allahut, Zotit dhe Krijuesit të botëve. Ai
iu shpall vulës së pejgamberëve Muhamedit (paqja qoftë mbi të!) që ai t'i
shpjegonte njerëzimit qëllimin pse janë krijuar, t'i orientonte ata drejt
lumturisë së kësaj jete e të jetës tjetër dhe t'i shpëtonte ata nga mjerimi i
përjetshëm në jetën pas vdekjes. Kurani është libri i fundit hyjnor që është
shpallur. Ai i ka vërtetuar librat e mëparshëm dhe i ka shfuqizuar ligjet e
tyre.

Kurani famëlartë është argument dhe mrekulli e përjetshme. Ai është
provë e pejgamberisë së Muhamedit (paqja qoftë mbi të!). Allahu i ka
sfiduar njerëzit dhe xhinët që të sjellin një libër të njëjtë si ai ose një sure
të vetme si suret e tij, por ata nuk qenë të aftë ta bëjnë një gjë të tillë.

Duart e manipuluesve e të shtrembëruesve nuk kanë ndërhyrë në të,
qysh nga koha e shpalljes së tij para më shumë se një mijë e katërqind
vjetësh. Ai do të vazhdojë të jetë i ruajtur në gjuhën arabe, në të cilën u
shpall, sepse Allahu i Madhëruar e ka marrë përsipër që ta ruajë atë deri
në fund të kohës.

Kurani famëlartë është burimi kryesor i fesë islame dhe legjislacioni i
cili rregullon dhe disiplinon jetën e njerëzimit në çdo kohë e vend. Ai
predikon adhurimin e Zotit të vetëm, Krijuesit të gjithësisë dhe jep sqarime
për çështjet që i nevojiten njeriut në njohjen e Zotit, fesë, zanafillës së
krijimit të gjithësisë dhe etapat e krijimit të njeriut. Ai tregon për çështje të
fshehta që lidhen me të kaluarën dhe me të ardhmen dhe për rrëfimet e
pejgamberëve të hershëm (paqja qoftë mbi ta!) dhe si Allahu i ndihmoi ata
dhe i shkatërroi armiqtë e tyre. Kurani famëlartë përmban rregullat e
adhurimeve dhe rregullat e marrëdhënieve shoqërore. Ai predikon
përvetësimin e moralit të lartë dhe braktisjen e moralit të urryer. Ai
njofton se përfundimi në jetën tjetër është ose në Xhenet, në vendin e
besimtarëve ose në zjarr, në vendin e mizorëve dhe jobesimtarëve.

Duke marrë shkas nga rëndësia e këtij libri madhështor, të cilin Allahu
e shpalli në gjuhën arabe dhe urdhëroi të përçohet te mbarë njerëzit, ne
kemi kënaqësinë t'i ofrojmë lexuesit të nderuar përkthimin e domethënies
së tij në gjuhën e lexuesit duke ia bërë të thejshtë që ta kuptojë atë, duke
përmbushur kështu detyrën e përçimit të tij te njerëzit. Grupi i punës ka
bërë gjithëçka për të kuptuar domethënien e tij dhe për ta përkthyer atë
më pas në gjuhën përkatëse, ndonëse ne jemi të bindur se sado i arrirë të

jetë përkthimi, ai do të mbetet i paaftë për të përmbushur me përpikëri
domethënien madhështore që përçon teksti i mrekullueshëm i Kuranit
famëlartë, i cili është superior ndaj të gjitha veprave njerëzore. Ata të cilët
kanë dëshirë të mësojnë më shumë fakte rreth Kuranit famëlartë, i
këshillojmë të mësojnë gjuhën arabe, në të cilën u shpall Kurani famëlartë.

Paqja qoftë mbi pejgamberët dhe falënderimi i qoftë Allahut, Zotit të
botëve!

Enciklopedia e Kuranit Fisnik

Ju mund të lexoni rreth kuptimit të Kuranit Fisnik në gjuhën tuaj
përmes skanimit të kodit QR nga kamera e telefonit tuaj.

Jemi të lumtur të mirëpresim sugjerimet dhe vërejtjet tuaja lidhur me
përmirësimin e përkthimit, përmes dritares së vërejtjeve dhe komenteve,
që ndodhet para çdo ajeti në faqen e internetit të Enciklopedisë së Kuranit
Fisnik (www.quranenc.com). Nëse dëshironi të lidheni me ne, mund të na
shkruani në emalin tonë: info@quranenc.com

